
Út er komin bókin Íslenzk menning II – þegar liðin eru 65 ár frá útgáfu Íslenzkrar menningar I eftir Sigurð Nordal. Bók hans var fyrsta bindið í bókaflokki sem átti að heita Arfur Íslendinga. Ekki var framhald á þeim bókaflokki og því hefur það verið óvíst æ síðan hvar þennan arf sé eiginlega að finna. Því er ekki svarað í nýju bókinni, - Íslensk menning II –, sem gefin er út til heiðurs Sigurði Gylfa Magnússyni á fimmtugsafmæli hans 29. ágúst 2007. Bókin geymir ritsmíðar nokkurra vina Sigurðar Gylfa, ungra fræðimanna og annarra miðaldra sem sem flestir koma úr herbúðum ReykjavíkurAkademíunnar. Sumir efast um tilvist arfsins, aðrir pota í hann til að gá hvort lífsmark sé með honum, enn aðrir leita lífsmarks í akademískri umræðu samtímans. 

Allar eru ritsmíðarnar hnýsilegar, til að mynda hvöss gagnrýni Magnúsar Þórs Snæbjörnssonar á fræðilega aðferð Sigurðar Gylfa, og frásögn Páls Björnssonar af óvenjulegum símasamskiptum sínum við Hannes Hólmstein Gissurarson sem voru eins konar forleikur að "Stóra Hannesarmálinu" undir árslok 2003. Hannes fór þar mikinn vegna gagnrýni Páls í Kastljósi Sjónvarpsins á ævisögu sem Hannes tók saman um Halldór Laxness. Að auki er í bókinni skörp greining Jóns Karls Helgasonar bókmenntafræðings á eðli ritstuldar í samtímanum og Davíð Ólafsson sagnfræðingur fjallar um handritaheim fyrri hluta nýaldar þegar textatengsl og eignaréttur á texta brunnu ekki átakanlega á fólki. Bryndís Björgvinsdóttir fjallar um fortíðarpiss og Sigríður Bachmann um leynda kynþáttafordóma fræðasamfélagsins.

